
   Elçin Əfəndiyev 13 may 1943-cü ildə Bakı şəhərində, çağdaş milli nəsrimizin və 

dramaturgiyamızın banilərindən biri olan yazıçı İlyas Əfəndiyevin ailəsində dünyaya gəlib. Uşaqlıq 

çağlarından etibarən ədəbi mühitin içində, kitabların əhatəsində olub. Bir tərəfdən milli ədəbiyyat, 

folklor, o biri tərəfdən isə dünya ədəbiyyatı Elçinin daimi mütaliəsinin əsasına çevrilib. İlk hekayəsi 

16 yaşı olarkən, 1959-cu ildə "Azərbaycan gəncləri" qəzetində dərc olunub. Bakı şəhərində orta 

məktəbi (1960), Bakı Dövlət Universitetinin filologiya fakültəsini (1965), Azərbaycan Elmlər 

Akademiyası Nizami adına Ədəbiyyat İnstitutunun ədəbiyyat nəzəriyyəsi üzrə aspiranturasını (1968) 

bitirib, "Azərbaycan bədii nəsri ədəbi tənqiddə" mövzusunda namizədlik, "Ədəbiyyatda tarix və 

müasirlik problemi" mövzusunda doktorluq dissertasiyalarını müdafiə edib. "Min gecədən biri" adlı 

ilk hekayələr kitabı 1965-ci ildə çapdan çıxıb. Elçinin dünyanın müxtəlif dillərində 100-ə yaxın kitabı 

nəşr olunub, əsərləri bir çox dillərə tərcümə edilib. Yazıçının kitablarının ümumi tirajı 5 milyondan 

çoxdur. Elçinin əsərləri – hekayə, povest, roman, publisistika, ədəbi qeydlər və hətta fundamental elmi 

məqalələri, tədqiqatları işıq üzü gördüyü vaxtdan dərhal sonra, vətənində və digər ölkələrdə sürətlə 

yayılmış, sevilə-sevilə oxunmuş, neçə-neçə oxucu nəsli arasında əldən-ələ, zövqdən-zövqə ötürülərək 

davamlı bədii dəyərə malik olduğunu təsdiqləmişdir. 

     Azərbaycan mədəniyyətinin, Azərbaycandakı yeni estetik düşüncənin inkişafında hələ ki, yeganə 

dövr olaraq fərqləndirilən 60-cı illər nəslinin öncüllərindən olan Elçin elə bir sənətkardır ki, qələmə 

sarıldığı ilk vaxtdan etibarən üzərinə götürdüyü missiyadan, yaradıcı prosesdən heç bir miqyasda uzaq 

düşməmiş və elə buna görə də ədəbi varlığının ən yetkin məqamına yetişdiyi indiki günlərdə 

heyrətamiz dərəcədə zəngin ədəbi-bədii irs yaratmağa nail olmuşdur. Elə bir insan təsəvvür eləmək 

olmaz ki, Elçin yaradıcılığından bəhrələnməsin, onun ədəbi-bədii irsindən faydalanmasın. 

     Elçin ilk romanı “Mahmud və Məryəm”i 1982-ci ildə yazıb, həmin vaxta qədər yazıçı Azərbaycan 

ədəbiyyatının inkişafında hadisə sayılan bir çox əsərlərini – hekayələrini, povestlərini qələmə 

almışdır. Elçinin bu romanı Azərbaycan nəsrinin şah əsərlərindən sayılır. Həmçinin Elçinin “Ağ 

dəvə”, “Ölüm hökmü” əsərləri də milli nəsrimizin inkişafında mühüm yer tutur.  

     Elçin eyni zamanda Azərbaycan ədəbiyyatına bir-birindən gözəl hekayələr, povestlər bəxş edib. 

“Bir görüşün tarixçəsi”, “Toyuğun diri qalması”, “Poçt şöbəsində xəyal”, “Dolça” və başqa məşhur 

povestlərin adlarını qeyd etmək olar.  Elçin 1989-1992-ci illər intervalında bir-birinin ardınca səkkiz 

birpərdəli pyes yazmışdır. Elçin dramaturgiyasında “Ah, Paris, Paris!...” (1992) pyesi xüsusi yer tutur. 

Çünki bu artıq yazıçının dramaturgiyaya olan iddiasının sübutudur.  

    Elçinin teatra gəlişi isə müəllifin 1995-ci ildə “Mən sənin dayınam” komediyasının Azərbaycan 

Dövlət Rus Dram Teatrındakı səhnə təcəssümünün premyerası ilə tarixə düşür. Və bundan sonra 

Elçinin pyesləri bir-bir ayaq açıb Azərbaycan teatrlarının səhnəsinə yeriyir, oradan isə böyük bir inam 

duyğusu ilə sərhədləri aşıb Avropa səhnələrinə gedir, dünyaya yayılır. Elçin teatrı Azərbaycan teatr 

mədəniyyətinin yeni mərhələsidir; elə bir mərhələsi ki, burada Azərbaycan teatrının ənənələriylə 

Avropanın modern teatr tendensiyaları bir anlığa görüşüb bir-birindən həməncə ayrılırlar.  

    Elçinin pyesləri Azərbaycan dramaturgiyasının yeni bədii-estetik üfüqüdür, yeni bədii-estetik 

paradiqmasıdır. Bu gün Elçin öz yaradıcılığının zirvəsinə yerləşsə də, bu hələ son deyil… 

   Xalq yazıçısı Elçinin 80 illik yubileyi münasibətilə F.Köçərli adına Respublika Uşaq Kitabxanası 

yazıçı haqqında fondunda mövcud olan çap əsərlərinin tammətnli ədəbiyyat siyahısını, Elçin haqqında 

deyilən dəyərli fikirlərin mətnini hazırlayıb oxucuların istifadəsinə təqdim edir. 

Bayramımız qaldı 

 

Öz dadı var hər bir yaşın, 

Atdın cavanlığın daşın; 

İstedadın yol yoldaşın –  

70 yaşın oldu, Elçin! 

 

Bu da ömrün bicliyidi – 

Qocalığın gəncliyidi; 

Ruhumuzun dincliyidi- 

Ləzzətli bir yoldu, Elçin! 

 

Ay maşallah olsun yerin – 

Canın sulu, ağlın dərin, 

Balaların, nəvələrin 

Şəkər, şirin, baldı, Elçin! 

 

Bərkimisən sözdən-sözə- 

Gəlməyəsən yaman gözə; 

Şuşada ad günümüzə - 

Bayramımız qaldı, Elçin! 

 

                                                  Fikrət Qoca 

E.İ.Əfəndiyevin “Azərbaycan Respublikası Prezidentinin fəxri 

diplomu” ilə təltif edilməsi haqqında Azərbaycan Respublikası 

Prezidentinin Sərəncamı 

 

Azərbaycan Respublikası Konstitusiyasının 109-cu maddəsinin 32-ci 

bəndini rəhbər tutaraq qərara alıram: 

Azərbaycan mədəniyyətinin inkişafında uzunmüddətli səmərəli 

fəaliyyətinə görə Elçin İlyas oğlu Əfəndiyev “Azərbaycan Respublikası 

Prezidentinin fəxri diplomu” ilə təltif edilsin. 

 

 

 

 

İlham Əliyev 

Azərbaycan Respublikasının Prezidenti 

Bakı şəhəri, 12 may 2023-cü il 

Görkəmli şəxsiyyətlər Elçin haqqında 

 

Elçin çox istedadlı yazıçımızdır, gənc vaxtlarından çox dəyərli əsərlər yazıbdır. Amma son illər o, 

eyni zamanda teatr üçün də əsərlər yazıbdır. Deyəsən keçmişdə bu, olmamışdı. Çünki bu məsələ ilə 

əsasən onun atası məşğul olurdu və çox da gözəl əsərlər yaratmışdı. Elçin isə daha çox nəsr əsərləri 

yazırdı və dəyərli əsərlər yaratmışdı. Ona görə də gənc vaxtlarında 60-70-ci illərdə gənc yazıçılar, 

gənc şairlər sırasında idi. Hətta xatirimdədir ki, ilk dəfə Yazıçılar İttifaqının ən gənc katibi Elçin oldu, 

o, seçildi. Amma son zamanlar görürəm ki, o, eyni zamanda pyeslər də yazır və onlar bizim Milli 

Dram Teatrının səhnəsində tamaşaya qoyulur, uğurla göstərilir. Beləliklə də bizim teatr həyatı yaşayır. 

Elçinin xalqımızın tarixi, taleyi və bədii irsi ilə bağlı olan, uzaq və yaxın keçmişimizin mənzərəsini 

canlandıran əsərləri XX əsr Azərbaycan ədəbiyyatında özünəməxsus yer tutur. 

                                                                                                                                         Heydər Əliyev 

 

Siz uzun illər Heydər Əliyevlə birlikdə yüksək vəzifədə işləmisiniz. Onun sizə münasibəti çox müsbət 

olubdur, sizə böyük hörmətlə yanaşırdı. Artıq bir ildən çoxdur ki, biz birlikdə işləyirik. Mən də birgə 

fəaliyyətimizdən çox razıyam. Həm hökumətdə, həm də ictimai həyatda sizin böyük rolunuz vardır. 

                                                                                                                                         İlham Əliyev 

 

Mənim müşahidəmə görə, Elçin müasir ədəbi gənclər içərisində inkişafa meyilli və ədəbiyyat 

cəbhəsindəki vəzifə və məsuliyyətini dərk edən cavanlardandır. Savad və bilikdən başqa, Elçin öz 

üzərində çox işləyən, ədəbiyyatımızın və yazıçılarımızın qeyrətini çəkən cavanlardandır. Təşkilat və 

yaradıcılıq məsələlərində yalnız özünü düşünmək kimi fərdi meyillər Elçinə yaddır. Onun yaxşı 

keyfiyyətlərindən biri özünə tələbkarlıqdır. Elçin təmiz, yığcam, savadlı, oxunaqlı hekayələri ilə bədii 

ədəbiyyatımıza gəlmişdir. Müxtəsərlik, aydınlıq və sadəlik onun ilk yazılarından özünü göstərən 

keyfiyyətlərdəndir. 

                                                                                                                                              Mir Cəlal 

 

Adi məişət əhvalatlarını Elçin adilikdən çıxarıb xüsusiləşdirməyi, hətta qəribələşdirməyi bacarır. 

Buna da yazıçı öz xüsusi görmə, duyma, təhlil və qiymətləndirmə məharəti ilə nail olur. Bundan başqa, 

Elçinin labaratoriyasında yerində istifadə oluna bilən bir çox vasitələr də vardır. Hazırda keçmişi, 

ayrılıqda yuxunu, həqiqətlə xəyalı, real hadisələrlə nağılı, əfsanəni yanaşı təsvir etmək, daxili 

dialoqlardan, öz-özü ilə söhbətdən, dramaturji səhnələrdən, mozaik parçalardan, mübaliğə, şişirtmə 

üsulundan istifadə etmək onun təsvirlərinin emosional qüvvəsini artırır, fikrimizi də bir qədər hərəkətə 

gətirir 

                                                                                                                                          Məmməd Arif 

Elçin ömrün uşaqlıq və yeniyetməlik dövrünü fərdi xarakter və temperamentin bünövrəsini təşkil edən 

bir dövr kimi göstərməyi sevir. Əgər qəhrəman ahıl, qocadırsa, yığcam poetic ricətlər, detallarla onun 

ötən günlərinə, gəncliyinə, gəncdirsə, yeniyetmə dövrünə, yeniyetmədirsə, uşaqlıq dövrünə qayıdır, 

şəxsiyyətin, xarakterin formalaşmasına ömrü boyu xüsusi təsir göstərən mühiti gözdən keçirir. Məhz 

bu poetic ricətlərin, xəyal və xatirələrin, yığcam detalların nəticəsidir ki, Elçinin obrazları canlı, ətli-

qanlı çıxır və hər tipin, fərdin həyatı bütövlükdə oxucunun nəzərində canlana bilir. 

                                                                                                                                        Məmməd Cəfər 

 

 Elçin müasir həyatdan, uşaq vaxtlarından bələd olduğu adamlardan və mənzərələrdən yazır. Təsadüfü 

deyil ki, Abşeron bağları və kəndləri, Xəzər dənizi onun əsərlərində poetikləşdirilir. Bizi əhatə edən 

xarici aləm yaşadığımız evlər, gəzdiyimiz dəniz sahilləri, Bakı bağlarının sarı qumu, dadlı üzüm 

yetirən meynələri, çadır kimi kölgə salan tut ağacları, çılpaq qayaları Elçinin hekayə və povestlərində 

daim insan hisslərinin hərarətini, insan ürəyinin romantic çırpıntılarını əks edir. Bu təsvirlərin 

yığcamlığı və təbiiliyi bizi o qədər cəlb edir ki, gözlənilmədən özümüzü başqa aləmdə hiss edirik. 

                                                                                                                                     Mirzə İbrahimov 

 

Elçin istedadlı yazıçılarımızdan biridir. Onun hekayə və povestləri, müasir ədəbiyyatımızın mühüm 

problemlərinə həsr olunmuş tədqiqat məqalələri sovet ədəbi tənqidinin, geniş oxucu kütlələrinin 

diqqətini cəlb etmişdir. 

                                                                                                                                           Həmid Araslı 

 

Azərbaycan teatrında məxsusi məktəbini yaratmış, uzun illər bu teatrın mənəvi simasını 

müəyyənləşdirmiş İlyas Əfəndiyevin vəfatından sonra, təbii olaraq pyes qıtlığı yarandı. Amma bu 

qıtlıq təkcə teatrın repertuar kasadlığına yox, həm də mənəvi böhranına gətirib çıxara bilərdi. Elçinin 

pyesləri bu böhranın qarşısını ala bildi. 

 

                                                                                                                                     Nərgiz Paşayeva 

Hörmətli Elçin! “Ölüm hökmü” romanını həvəslə, amma tələsmədən hər mətləbi, hər eyhamı içə-içə, 

ağıl və hiss süzgəcindən keçirə-keçirə oxudum. Yaşadığım acı günləri, qorxu və təlaş dolu illəri 

yenidən yaşadım və dərhal sənin yaşını düşünüb heyrətləndim. Çünki əzab, işgəncə, qorxu və təlaş 

dolu o illəri sən bir insan kimi yaşamamısan, amma yazıçı kimi yazmısan. Sən o illərin müsibətlərini 

o qədər təbii qələmə almısan ki, bunlar özündən yaşlıların söhbətlərindən deyil, yalnız şəxsi 

müşahidənin məhsulu ola bilər – qənaətinə gəlməmək olmur... Əzizim Elçin, sən qələminin qüdrətilə 

o illəri bir daha mənim qəlbimdən keçirib məni bir oxucu kimi sarsıda bildinsə, demək burada təsvir 

etdiyin hadisələrin təbiiliyinə görə, sənətin sehrinə və istedadın gücünə heyrətlənmək lazımdır. 

Beləliklə sən məni qələminlə bir daha istedadın gücünə və sənətin qüdrətinə inandırdın. 

                                                                                                                                Bəxtiyar Vahabzadə 

Həm Elçinin, həm də Anarın yaradıcılıq dünyalarının formalaşmasında Azərbaycan mənəvi 

mühitindən başqa, onların atalarının – XX əsr Azərbaycan ədəbiyyatı klassikləri Rəsul Rzanın, İlyas 

Əfəndiyevin böyük rolu olmuşdur. 

                                                                                                                                     Çingiz Aytmatov 

 

Elçin yaradıcılığının əsas xüsusiyyətlərindən biri obrazların reallığı, dinamikliyidir. Hər obrazın 

konkret həyat mövqeyindən, sosial mənsubiyyətindən, mənəvi və psixoloji axarından asılı olaraq 

rəngarəng poetik vasitələr seçilir, detal və təfərrüatlar mühitə, obrazın siqletinə uyğunlaşdırılır, daha 

doğrusu, hər poetik ştrix situasiyanın özündən törəyir. 

                                                                                                                                     Yusif Səmədoğlu                                                                                                                                   

 

Elçin ədəbiyyatşünaslığımızı bu gün də məşğul edən, ayrı-ayrı hallarda sənətşünaslıq və estetika 

elmləri ilə sərhədlənən problemləri iki aspektdə - həm bədii nəsrin təcrübəsində, həm də onun 

tənqidində diqqət və ehtiyatla araşdırır, müqayisələr aparır, bədii əsərləri və tənqidi fikirləri, müxtəlif 

müəlliflərin rəylərini tutuşdurur, nəticə çıxarır, yüksək səviyyəli elmi xülasələr əldə edir... Elçin 

saxtanı həqiqətdən, elmi-nəzəri mülahizəni doqmatizmdən, ehkamçı və subyektiv fikirlərdən seçməyi 

bacarır. Belə hallarda o cəsarətlə tənqid edir, amma ehtiram və təvazökarlıq cızığından da kənara 

çıxmır. 

                                                                                                                                  Mehdi Məmmədov 

 

Elçin müasir Azərbaycan nəsrinin görkəmli nümayəndələrindən biridir. Bədii yaradıcılıq sahəsində 

onun nailiyyətləri göz qabağındadır. Elçin tənqidi fəaliyyətə də yazıçı kimi başlamışdır. Lakin tənqidi 

əsərləri öz canlılığı, kəsəri, aktuallığı ilə həmişə ümumi maraq oyatmışdır. O, müasirliyi aktuallıqla 

eyniləşdirməyi, hər iki estetik kateqoriyadan sənətkarlıq hesabına sui-istifadə etməyi müasir 

ədəbiyyatın ən yaralı yeri sayır və bədii ədəbiyyatın sənətkarlıq məsələlərini, tənqidini həmişə onlarla 

vəhdətdə aparır. 

                                                                                                                                     Kamal Talıbzadə 

Elçin möcüzələri sevir, o, zərif və mehriban nağılçıdır, o, kədərli bir sehrkardır, bərq vuran, qızılı, 

gümüşü rənglərlə üstünlük verən bir impressionistdir... 

                                                                                                                                          Lev Anninski 

 

Həyatın acı həqiqətlərindən danışanda da şirin, səmimi, xeyirxah dillə danışmaq ancaq sinəsində 

şəfqətli sənətkar ürəyi gəzdirənlərə qismət olur ki, Elçin də onların cərgəsindədir. 

                                                                                                                                    Əziz Mirəhmədov 

Elçin rəmzdən, bədii-fəlsəfi şərtilikdən, kəskin məcazdan cəsarətlə istifadə edir, psixoloji əhval-

ruhiyyəni detalda əyaniləşdirən mizanlar və cizgilər axtarır, onlara görümlü, baxımlı obrazlara çevirən 

epitetlər tapır. Məhz bu epitetlərin təşkil etdiyi bir mozaikada bəzən nağıl və hekayə, əfsanə və həqiqət 

bir-biri ilə barışa və qaynayıb-qarışa bilir... 

                                                                                                                                         Yaşar Qarayev 

 

Yazıçı (şair) dövrün bədii-estetik inkişafı meylini görür və həmin səviyyəyə qalxa bilirsə, ədəbi 

prosesi qavrayır və onun axarına düşürsə, eyni zamanda, bu meyl və prosesin istiqamətləndirici işığını 

öz fərdi yaradıcılıq linzasında sındırmağı və toplamağı bacarırsa, o – sənətkardır. Bu, ümumi və 

fərdini bağlamaq qabiliyyətidir ki, həqiqətən yalnız sənətkarlıqla qazanılır. Elçin bu adı qazanmaq 

xoşbəxtliyinə çatıb. 

                                                                                                                                          Tofiq Hacıyev 

 

Müasir Azərbaycan ədəbiyyatını onun hüdudlarından xaricdə ləyaqətlə təmsil edən imzaları 

düşünəndə Elçinin adı yada düşür. Onun ədəbi-ictimai mövqeyini bir sözlə ifadə etmək olar: fəallıq! 

Tükənməz xalqa xidmət duyğusundan başlanan intensiv bir daxili narahatlığın doğurduğu fəallıq 

zərurətini o bədii əsərlərində və cəsarətli tənqidində, çıxışlarında təlqin etməyə nail olur. Ədəbi tənqid 

Elçinin yaradıcılığına heç zaman laqeyd olmayıb. Onun əsərləri həmişə tənqiddən özünə qarşı 

səviyyəli münasibət tələb edib. Məlum, şablon, hamıya aid olunan meyarlarla Elçinin yaradıcılığı 

haqqında söz demək mümkün deyil.  

                                                                                                                           Nizaməddin Şəmsizadə 

 

Elçinin ədəbi-tənqidi məqalələri ədəbi-bədii fakta analitik münasibət nümunəsidir, mən bunu bütün 

məsuliyyəti ilə deyirəm, bu məqalələrdə təhlilin sosial planı da var, estetik planı da, kontekst həssaslığı 

da var, zaman həssaslığı da; milli əyanilik də var, tipoloji istinad da; normativliyi nəzərə almaq da 

var, fərdi üslub faktına ehtiram da; nəhayət, müəllifin öz təbiri ilə desək, iddia da var, imkan da. 

Şübhəsiz bunların hamısından da çox bir şey var, onu böyük hərflərlə yazıram: Vətəndaşlıq!... 

                                                                                                                                      Nizami Cəfərov 

